КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Банкса депозитъяс вылӧ Коми Республикаса республиканскӧй 
сьӧмкуд сьӧм пуктан пӧрадок йылысь
Россия Федерацияса сьӧмкуд кодекслӧн 236 статья серти Коми Республикаса Веськӧдлан котыр шуис:
1. Вынсьӧдны Банкса депозитъяс вылӧ Коми Республикаса республиканскӧй сьӧмкуд сьӧм пуктан пӧрадок (водзӧ – Пӧрадок) 1 №-а содтӧд серти.
2. Урчитны, мый Коми Республикаса республиканскӧй сьӧмкуд сьӧмсӧ вермӧны пуктыны кредитнӧй организацияясын банкса депозитъяс вылӧ, кутшӧмъяс лӧсялӧны Пӧрадокӧн урчитӧм корӧмъяслы.
3. Индыны Коми Республикаса сьӧм овмӧс министерствоӧс банкса депозитъяс вылӧ Коми Республикаса республиканскӧй сьӧмкуд сьӧм пуктӧм серти вӧчӧмторъяс збыльмӧдӧм вылӧ Коми Республикаса Веськӧдлан котырлӧн уполномочитӧм органӧн Пӧрадок серти.
4. Лыддьыны вынтӧмӧн Коми Республикаса Веськӧдлан котырлысь ӧткымын шуӧм 2 №-а содтӧдын индӧм лыддьӧг серти.
5. Тайӧ шуӧмсӧ олӧмӧ пӧртӧм бӧрся кута видзӧдны ачым.
6. Тайӧ шуӧмыс вынсялӧ сійӧс примитан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь



          
      Л. Максимова
Сыктывкар
2019 вося тӧвшӧр тӧлысь 28 лун
23 №
ВЫНСЬӦДӦМА
Коми Республикаса Веськӧдлан котырлӧн
2019 во тӧвшӧр тӧлысь 28 лунся 23 №-а шуӧмӧн
(1 №-а содтӧд)
Банкса депозитъяс вылӧ 
Коми Республикаса республиканскӧй сьӧмкуд сьӧм пуктан
ПӦРАДОК
1. Тайӧ Пӧрадокыс урчитӧ кредитнӧй организацияясын, кытчӧ вермӧны пуктыны банкса депозитъяс вылӧ Коми Республикаса республиканскӧй сьӧмкуд сьӧмсӧ, банкса депозитъяс вылӧ Коми Республикаса республиканскӧй сьӧмкуд сьӧм пуктан правилӧяссӧ (водзӧ – кредитнӧй организацияяс).
2. Колӧ, медым Кредитнӧй организацияясыс лӧсялісны татшӧм корӧмъяслы:
1) кредитнӧй организация лоӧ универсальнӧй лицензияа банкӧн;
2) кредитнӧй организациялӧн эм 350 млрд шайтысь абу этшаджык ыдждаын ас сьӧм (капитал) кредитнӧй организациялысь тайӧ пунктса 1, 3, 4 да 5 пунктувъясӧн урчитӧм корӧмъяслы лӧсяланлунсӧ прӧверитан лун кежлӧ отчётносьт серти, кутшӧм эм Россия Федерацияса шӧр банкын;
3) татшӧм корӧмъясысь ӧтилы лӧсялӧм:
а) кредитнӧй организациялӧн эм 350 млрд шайтысь абу этшаджык ыдждаын ас сьӧм (капитал) да сійӧ лоӧ Россия Федерацияса шӧр банклӧн либӧ Россия Федерациялӧн веськыд либӧ косвеннӧй контроль улын (кредитнӧй организациясӧ пыртӧма кредитнӧй организацияяслӧн лыддьӧгӧ, кутшӧмӧс Россия Федерацияса шӧр банк йӧзӧдӧма “Ӧтуввез” юӧртан да телекоммуникация везйын аслас официальнӧй сайтын “Банкса тшӧтъяс да аккредитивъяс восьтӧм йылысь, банкса вклад серти сёрнитчӧмъяс, Россия Федерациялӧн оборонно-промышленнӧй комплекслы да видзчысянлунлы стратегическӧй тӧдчанлуна овмӧс нуӧдысь котыръясӧн дона кабалаяс кутысьяслысь реестр нуӧдӧм вылӧ сёрнитчӧм кырымалӧм йылысь да Россия Федерацияса торъя оланпастэчас актъясӧ вежсьӧмъяс пыртӧм йылысь” Федеральнӧй оланпаслӧн 2 статьяса 3 юкӧн серти);
б) эм Аналитическӧй Кредитнӧй Рейтингӧвӧй Агентство кредитнӧй рейтингӧвӧй агентстволӧн (Акционер котыр) Россия Федерациялы национальнӧй рейтингӧвӧй шкала серти “А+(RU)” тшупӧдысь абу улынджык кредитнӧй рейтинг да “Эксперт РА” Рейтингӧвӧй Агентство” акционер котыр кредитнӧй рейтингӧвӧй агентстволӧн Россия Федерациялы национальнӧй рейтингӧвӧй шкала серти “ruА” тшупӧдысь абу улынджык кредитнӧй рейтинг;
4) кредитнӧй организациялӧн банкса депозитъяс серти нюжӧдӧм уджйӧз абу, кутшӧмъясӧс сэні водзынджык пуктӧма Коми Республикаса республиканскӧй сьӧмкуд сьӧм тшӧт весьтӧ;
5) “Россия Федерацияса банкъясын торъя йӧзлысь вкладъяс страхуйтӧм йылысь” Федеральнӧй оланпас серти кредитнӧй организациялӧн Россия Федерацияса банкъясын вкладъяс быть страхуйтан системаын участвуйтӧм.
3. Коми Республикаса республиканскӧй сьӧмкуд сьӧмсӧ вермӧны пуктыны кредитнӧй организацияясын банкса депозитъяс вылӧ, кодъяс лӧсялӧны тайӧ Пӧрадокӧн урчитӧм корӧмъяслы да кодъяс кырымалісны Коми Республикаса сьӧм овмӧс министерствокӧд (водзӧ – Министерство) банкса депозитъяс вылӧ Коми Республикаса республиканскӧй сьӧмкуд сьӧм пуктӧм йылысь генеральнӧй артмӧдчӧм (водзӧ – генеральнӧй артмӧдчӧм).
4. Кредитнӧй организация, коді кӧсйӧ кыскыны Коми Республикаса республиканскӧй сьӧмкуд сьӧм банкса депозитъяс вылӧ, ыстӧ Министерствоӧ сыкӧд генеральнӧй артмӧдчӧм кырымавны кӧсйӧм йылысь гижӧда шыӧдчӧм (водзӧ – шыӧдчӧм), кутшӧмӧс дасьтӧма тайӧ Пӧрадок дорӧ 1 содтӧд серти форма серти, татшӧм документъяс содтӧмӧн:
1) кредитнӧй организациялысь учредитан документъяслысь копияяс, кутшӧмъясӧс эскӧдӧма кредитнӧй организацияӧн;
2) банкса операцияяс збыльмӧдӧм вылӧ генеральнӧй лицензиялысь копия, кутшӧмӧс эскӧдӧма кредитнӧй организацияӧн;
3) Россия Федерация мутасын меститчанін серти вот органын учёт вылӧ босьтӧм йылысь да юридическӧй кывкутысьӧс канмусянь пасйӧм йылысь эскӧдангижӧдъяслысь копияяс;
4) шыӧдчӧм, генеральнӧй артмӧдчӧм да банкса депозит серти сёрнитчӧм кырымалӧм вылӧ нотариальнӧя эскӧдӧм эсканпаслысь копия (кредитнӧй организацияса юрнуӧдысьӧн кырымалігӧн эсканпасыс оз ков);
5) кырымпасъяс да печать оттиск образецъясӧн нотариальнӧя эскӧдӧм карточка;
6) йӧзлӧн лыддьӧг, кодъяслӧн эн инӧд кырымавны шыӧдчӧм, генеральнӧй артмӧдчӧм, депозит серти сёрнитчӧм, да йӧзлӧн лыддьӧг, кодъясӧс уполномочитӧма вежласьны юӧрӧн либӧ документъясӧн;
7) тайӧ Пӧрадок дорӧ 2 содтӧд серти форма серти генеральнӧй артмӧдчӧмлӧн бала, кутшӧмӧс кырымалӧма кредитнӧй организация боксянь, 2 (кык) экземплярын.
5. Шыӧдчӧмыс оформитсьӧ кредитнӧй организациялӧн фирменнӧй бланок вылын, кырымавсьӧ уполномочитӧм мортӧн, эскӧдсьӧ кредитнӧй организациялӧн печатьӧн да ыстыссьӧ Министерствоӧ. Шыӧдчӧмыс пасйыссьӧ Министерствоӧ сылӧн воан лунӧ Министерствоын урчитӧм делопроизводство правилӧяс серти.
6. Министерство шыӧдчӧм да сы дорӧ содтӧм документъяс Министерствоӧ воан лунсянь 10 (дас) уджалан лун чӧжӧн видлалӧ найӧс да видлалӧмлӧн бӧртасъяс серти примитӧ кредитнӧй организациякӧд генеральнӧй артмӧдчӧм кырымавны позянлун йылысь либӧ генеральнӧй артмӧдчӧм кырымавны позьтӧмлун йылысь помшуӧм.
Министерствоӧн примитӧм помшуӧм йылысь уведомлениесӧ ыстӧны кредитнӧй организацияӧ заказнӧй письмӧӧн помшуӧм примитан лунсянь 3 (куим) уджалан лун чӧжӧн кырымалӧм генеральнӧй артмӧдчӧм (сэк, кор примитӧма генеральнӧй артмӧдчӧм кырымавны позянлун йылысь помшуӧм) либӧ документъяс содтӧмӧн, кутшӧмъясӧс кредитнӧй организация содтӧма шыӧдчӧм дорӧ (сэк, кор примитӧма генеральнӧй артмӧдчӧм кырымавны позьтӧмлун йылысь помшуӧм). Сэк, кор примитӧма генеральнӧй артмӧдчӧм кырымавны позьтӧмлун йылысь помшуӧм, уведомлениеын индӧны ӧткажитан помкаяссӧ.
7. Министерство примитӧ кредитнӧй организациякӧд генеральнӧй артмӧдчӧм кырымавны позьтӧмлун йылысь помшуӧмсӧ татшӧм подувъяс вылын:
1) сетӧм шыӧдчӧм оз лӧсяв тайӧ Пӧрадок дорӧ 1 содтӧдын индӧм формалы;
2) шыӧдчӧм вылын абу уполномочитӧм мортлӧн кырымпасыс да (либӧ) печать оттискыс;
3) шыӧдчӧм дорӧ абу содтӧма тайӧ Пӧрадоклӧн 4 пунктын индӧм документъяссӧ;
4) кредитнӧй организация оз лӧсяв тайӧ Пӧрадоклӧн 2 пунктӧн урчитӧм корӧмъяслы;
5) шыӧдчӧмсӧ сетӧма кредитнӧй организация, кодкӧд вӧлі дугӧдӧма генеральнӧй артмӧдчӧмсӧ тайӧ Пӧрадоклӧн 9 пунктӧн урчитӧм подувъяс серти да тайӧ Пӧрадоклӧн 9 пунктӧн урчитӧм кадколастыс эз коль.
8. Сэк, кор Министерство примитӧ тайӧ Пӧрадоклӧн 7 пунктӧн урчитӧм подувъяс серти генеральнӧй артмӧдчӧм кырымавны позьтӧмлун йылысь помшуӧм, кредитнӧй организация вермӧ выль пӧв ыстыны Министерствоӧ шыӧдчӧмсӧ лӧсялана уведомление босьтан лунсянь 2 (кык) тӧлысьысь оз водзджык да сӧмын кредитнӧй организацияӧн подувъяссӧ бырӧдӧм бӧрын, кутшӧмъяс лоисны подулӧн, медым примитны генеральнӧй артмӧдчӧм кырымавны позьтӧмлун йылысь помшуӧм.
9. Кредитнӧй организациякӧд генеральнӧй артмӧдчӧмсӧ колӧ дугӧдны сэк, кор кредитнӧй организация эз пӧрт олӧмӧ Министерствокӧд кырымалӧм генеральнӧй артмӧдчӧм да банкса депозит серти сёрнитчӧмъяс серти кӧсйысьӧмъяссӧ. Та дырйи индӧм кредитнӧй организациякӧд выль генеральнӧй артмӧдчӧмсӧ Министерство вермӧ кырымавны генеральнӧй артмӧдчӧм дугӧдан лунсянь 6 (квайт) тӧлысьысь оз водзджык.
10. Генеральнӧй артмӧдчӧмлӧн вына кадколастыс лоӧ 1 (ӧти) во. Генеральнӧй артмӧдчӧмлӧн вына кадколаст кольӧм бӧрын, кредитнӧй организация кӧ кывкутӧмӧн збыльмӧдӧ сылысь став условиесӧ, генеральнӧй артмӧдчӧмлӧн вына кадколастыс нюжалӧ сійӧ жӧ условиеяс вылын да сійӧ жӧ кадколаст вылӧ.
11. Коми Республикаса республиканскӧй сьӧмкуд сьӧмсӧ пуктӧны банкса депозитъяс вылӧ “Россия Федерацияса субъектъяслӧн сьӧмкудъяс сьӧм” 40201 ӧтувъя тшӧт вылын Коми Республикаса республиканскӧй сьӧмкуд сьӧмлӧн кад кежлӧ прӧстмӧм сьӧм коляс йӧрышын, мыйта урчитӧм кадӧ оз ков сьӧмкуд кӧсйысьӧмъяс сьӧмӧн могмӧдӧм вылӧ.
Коми Республикаса республиканскӧй сьӧмкуд сьӧм кредитнӧй организацияясын банкса депозитъяс вылӧ пуктан сикас (водзӧ – депозит сикасъяс), пуктан кадколаст да Коми Республикаса республиканскӧй сьӧмкуд сьӧм ыджда йылысь помшуӧмсӧ, мыйта пуктӧны банкса депозитъяс вылӧ, примитӧны Министерствоӧн индӧм пӧрадокын.
Депозит сикасъясӧн лоӧны вкладсӧ медводдза корӧм серти сетан условиеяс вылын банкса вклад (кортӧдз депозит), сёрнитчӧмӧн урчитӧм кадколаст кольӧм бӧрын вкладсӧ бергӧдан условиеяс вылын банкса вклад (срочнӧй депозит), сы лыдын “овернайт” кадколаст вылӧ депозит.
Банкса депозитъяс вылӧ Коми Республикаса республиканскӧй сьӧмкуд сьӧм пуктан кадколастыс оз вермы лоны 6 (квайт) тӧлысьысь дырджык.
12. Министерство пуктӧ Коми Республикаса республиканскӧй сьӧмкуд сьӧмсӧ кредитнӧй организацияясын банкса депозитъяс вылӧ банкса депозит серти сёрнитчӧмъяс кырымалӧм вылӧ кредитнӧй организацияяслысь заявкаяс бӧрйӧмӧн (водзӧ лӧсялӧмӧн – заявкаяс, заявкаяс бӧрйӧм) да кредитнӧй организацияяскӧд, кодъяс лӧсялӧны тайӧ Пӧрадокын урчитӧм корӧмъяслы да кодъяс кырымалісны Министерствокӧд генеральнӧй артмӧдчӧмъяс, банкса депозитъяс серти сёрнитчӧмъяс кырымалӧмӧн.
13. Заявкаяс бӧрйӧмсӧ нуӧдан лун водзын мунысь уджалан лунысь оз сёрджык Министерство прӧверитӧ, лӧсялӧны-ӧ кредитнӧй организацияясыс, кодъяс кырымалісны генеральнӧй артмӧдчӧмъяссӧ, тайӧ Пӧрадокӧн урчитӧм корӧмъяслы, а сідзжӧ, кутчысьӧны-ӧ кредитнӧй организацияясыс генеральнӧй артмӧдчӧм серти кӧсйысьӧмъясӧ. Сэк, кор эрдӧдӧма, мый кредитнӧй организация, коді кырымаліс генеральнӧй артмӧдчӧмсӧ, оз лӧсяв индӧм корӧмъяслы, а сідзжӧ эрдӧдӧма, мый сійӧ абу збыльмӧдӧма генеральнӧй артмӧдчӧм серти кӧсйысьӧмъяссӧ, кредитнӧй организациясӧ оз лэдзны участвуйтны заявкаяс бӧрйӧмын.
14. Заявкаяс бӧрйӧмсӧ нуӧдӧм могысь Министерство заявкаяс бӧрйӧмсӧ нуӧдан лун водзын мунысь уджалан лунысь оз сёрджык йӧзӧдӧ “Ӧтуввез” юӧртан да телекоммуникация везйын Министерстволӧн официальнӧй сайтын (водзӧ – Министерстволӧн сайт):
1) заявкаяс бӧрйӧмсӧ нуӧдӧм йылысь юӧр заявкаяс бӧрйӧмсӧ нуӧдан кадпас, заявкаяс примитны заводитан да помалан кад, заявкаяс сетан инпас, заявка форма да сійӧс ыстанног индӧмӧн;
2) депозит сикас, пуктан кадколаст, пуктан кадпас да бергӧдан кадпас индӧмӧн, Коми Республикаса республиканскӧй сьӧмкуд сьӧм ыджда, мыйта пуктӧны банкса депозитъяс вылӧ, банкса депозитъяс вылӧ Коми Республикаса республиканскӧй сьӧмкуд сьӧм пуктан медічӧт прӧчент ставка йылысь юӧр;
3) кредитнӧй организацияяс йылысь юӧр, кодъясӧс тайӧ Пӧрадоклӧн 13 пункт серти лэдзӧма участвуйтны заявкаяс бӧрйӧмын.
Коми Республикаса республиканскӧй сьӧмкуд сьӧмсӧ “овернайт” кадколаст вылӧ депозит вылӧ пуктігӧн тайӧ пунктлӧн 1 – 3 пунктувъясын индӧм юӧрсӧ публикуйтӧны Министерстволӧн сайт вылын заявкаяс бӧрйӧм нуӧдан лунӧ.
15. Банкаса депозитъяс вылӧ Коми Республикаса республиканскӧй сьӧмкуд сьӧм пуктан медічӧт прӧчент ставка пыдди примитӧны заявкаяс бӧрйӧмсӧ нуӧдӧм йылысь юӧр йӧзӧдан лун водзын мунысь уджалан лун вылӧ Россия Федерацияса шӧр банклӧн официальнӧй сайтын публикуйтӧм MosPrime ставкаысь 70% ыдждаын ставка, татшӧм кадколаст вылӧ:
1 лунсянь  13 лунӧдз - MosPrime Rate 1 вежон (0,7*MOSPRIME1W);
14 лунсянь 30 лунӧдз - MosPrime Rate 2 вежон (0,7*MOSPRIME2W);
31 лунсянь  60 лунӧдз - MosPrime Rate 1 тӧлысь (0,7*MOSPRIME1М);
61 лунсянь 90 лунӧдз - MosPrime Rate 2 тӧлысь (0,7*MOSPRIME2М);
91 лунсянь 180 лунӧдз - MosPrime Rate 3 тӧлысь (0,7*MOSPRIME3М)
математическӧя гӧгрӧстан правилӧяс серти чутік бӧрын 2 (кык) пасӧдз гӧгрӧстӧмӧн.
16. Кредитнӧй организацияяс сетӧны заявкаяссӧ Министерствоӧ заявкаяс примитны заводитан да помалан кад серти, кутшӧмӧс урчитӧма тайӧ Пӧрадоклӧн 14 пунктса 1 пунктув серти.
17. Быть юӧрӧн, кутшӧмӧс индӧны заявкаын, лоӧны сьӧм ыджда да прӧчент ставка, кутшӧмъясӧс кредитнӧй организация вӧзйӧ банкса депозит серти сёрнитчӧмлӧн тӧдчана условиеяс пыдди.
18. Прӧчент ставкаыс, кутшӧмӧс кредитнӧй организация индӧ заявкаын, оз вермы лоны банкса депозитъяс вылӧ Коми Республикаса республиканскӧй сьӧмкуд сьӧм пуктан медічӧт прӧчент ставкаысь этшаджык, кутшӧмӧс Министерство урчитӧма заявкаяс серти нуӧдан бӧрйӧм вылӧ тайӧ Пӧрадоклӧн 15 пункт серти.
19. Кредитнӧй организация сетӧ заявкасӧ Министерствоӧ гижӧмӧн лемалӧм конвертын, кӧні кредитнӧй организация пуктӧ “Банкса депозит серти сёрнитчӧм кырымалӧм вылӧ кредитнӧй организацияяслысь заявкаяс бӧрйӧмсӧ нуӧдӧм” пас заявкаяс бӧрйӧмсӧ нуӧдан кадпас да кредитнӧй организациялысь нимсӧ индӧмӧн.
Заявкаяссӧ примитӧны воан ӧчеред серти заявкаяс сетны помасян кад кольтӧдз, кутшӧмӧс урчитӧма тайӧ Пӧрадоклӧн 14 пунктса 1 пунктув серти.
Заявкаа быд конверт пасйыссьӧ Министерствоӧ сылӧн воан лунӧ Министерствоын урчитӧм делопроизводство правилӧяс серти сійӧ жӧ кадӧ кредитнӧй организациялы заявка босьтӧм йылысь гижсьӧг сетӧмӧн сійӧс босьтан кадпас да кад индӧмӧн.
20. Кредитнӧй организация вермӧ бӧр корны сетӧм заявкасӧ (сетӧм заявкаяссӧ) заявкаяс босьтны помасян кадысь оз сёрджык, кутшӧмӧс индӧма заявкаяс бӧрйӧмсӧ нуӧдӧм йылысь Министерстволӧн сайт вылын йӧзӧдӧм юӧрын, кредитнӧй организациялӧн фирменнӧй бланок вылын Министерствоӧ гижӧм заявление ыстӧмӧн, кутшӧмӧс кырымалӧма генеральнӧй артмӧдчӧм кырымавны кӧсйӧм йылысь шыӧдчӧм кырымалӧм вылӧ уполномочитӧм морт да эскӧдӧма кредитнӧй организациялӧн печатьӧн. Заявлениеыс пасйыссьӧ Министерствоӧ сылӧн воан лунӧ Министерствоын урчитӧм делопроизводство правилӧяс серти да видлалӧны заявкаяс босьтны помасян кадысь оз сёрджык кадколастын, кутшӧмӧс индӧма заявкаяс бӧрйӧмсӧ нуӧдӧм йылысь Министерстволӧн сайт вылын йӧзӧдӧм юӧрын.
21. Заявкаяс бӧрйӧмсӧ нуӧдан лунӧ Министерство:
а) лӧсьӧдӧ заявкаяслысь ӧтувъя реестр, кутшӧмъяс лӧсялӧны тайӧ Пӧрадоклӧн 16 – 18 пунктъяслӧн корӧмъяслы, быд заявкалы воан ӧчеред серти дорвыв номер сетӧмӧн (водзӧ – заявкаяслӧн ӧтувъя реестр);
б) заявкаяслӧн ӧтувъя реестр подув вылын Министерство Коми Республикаса республиканскӧй сьӧмкуд сьӧм пуктан йӧрышсӧ тӧд вылӧ босьтӧмӧн индӧ медыджыд прӧчент ставкаяса заявкаяссӧ.
Заявкаяс бӧрйӧмын вермысьӧн лыддьыссьӧ кредитнӧй организация, кодлӧн заявкаын медыджыд прӧчент ставка.
Сэк, кор 2 да унджык кредитнӧй организация сетісны медыджыд прӧчент ставкаа заявкаяс, заявкаяс бӧрйӧмын вермысьӧн лыддьыссьӧ кредитнӧй организация, кодлӧн заявкаыс воис мукӧд кредитнӧй организациялӧн мукӧд заявкаысь водзджык.
22. Министерство заявкаяс бӧрйӧмсӧ нуӧдан лун бӧрын мунысь уджалан лунысь оз сёрджык кадколастӧ йӧзӧдӧ Министерстволӧн сайт вылын заявкаяс бӧрйӧмсӧ нуӧдӧмлысь бӧртасъяс йылысь юӧрсӧ кредитнӧй организация – заявкаяс бӧрйӧмын вермысьӧс индӧмӧн.
23. Министерство заявкаяс бӧрйӧмсӧ нуӧдан лунсянь 3 (куим) уджалан лунысь оз сёрджык кадколастӧ кырымалӧ кредитнӧй организациякӧд – заявкаяс бӧрйӧмын вермыськӧд банкса депозит серти сёрнитчӧм.
“Овернайт” кадколаст вылӧ банкса депозит вылӧ Коми Республикаса республиканскӧй сьӧмкуд сьӧм пуктігӧн банкса депозит серти сёрнитчӧмсӧ кырымалӧны заявкаяс бӧрйӧмсӧ нуӧдан лунӧ.
24. Министерство банкса депозит серти сёрнитчӧм кырымалан лун бӧрын мунысь уджалан лунысь оз сёрджык вуджӧдӧ депозит мындасӧ Россия Федерацияса шӧр банкын кредитнӧй организациялӧн корреспондентскӧй тшӧт вылӧ.
25. Кредитнӧй организация бергӧдӧ депозит мындасӧ да мынтӧ депозит мында вылӧ прӧчентъяссӧ Коми Республикаса республиканскӧй сьӧмкуд тшӧт вылӧ сьӧм бергӧдан лунӧ, кутшӧмӧс индӧма банкса депозит  серти сёрнитчӧмлӧн условиеясын, банкаса депозит серти сёрнитчӧмын индӧм реквизитъяс серти.
26. Заявкаяс бӧрйӧмсӧ артмытӧмӧн лыддьӧм йылысь помшуӧмсӧ вермӧны примитны сэк, кор заявкаясыс абуӧсь либӧ сэк, кор став примитӧм заявкаын индӧм прӧчент ставкаясыс медічӧт прӧчент ставкаысь ичӧтджыкӧсь, кутшӧмӧс Министерство урчитӧма заявкаяс бӧрйӧмсӧ нуӧдӧм вылӧ тайӧ Пӧрадоклӧн 15 пункт серти.
